PEERSBERIECH
Vastelaovendstentoenstèlling in ‘t Vrijheidsmuseum
“De geis vaan dölheid wejt ouch oonder de mies meujeleke umstandeghede boe heer wèlt.”
Dit waor te leze in de Limbörgse gezèt ‘De Nieuwe Koerier’ in fibberwarie1944. In de jaore 30 en 40 vaan de twintegste iew stoont de vastelaovend oonder zwoeren drök. Meh ’t fies der fieste ging door en voont in duustere teie zelfs nui fratse. Beleef ‘t in de tentoenstèlling "Alaaf! & Heil Hitler!" Carnaval in Crisis, Oorlog en Vrijheid in ‘t Vrijheidsmuseum vaan 11 december 2025 tot 11 augustus 2026.
De tentoenstèlling toent de historie vaan vastelaovend veur, tijdens en nao d’n Twiede Wereldoorlog in greun-geel-roej kleure. In Pruse perbeerde de nationaolsocialiste 't volksfies es propaganda te gebruke; in Nederland wouw de geistelekheid vastelaovend verbanne; en in aander lande woort vastelaovend gebruuk um de Nazi’s belachelek te make. Tijdens de bezètting waore publieke vieringe koelek touwgestande, en 't verhaol geit tot d'r in de oorlogsjaore hielemaol geine vastelaovend waor. Niks is minder woer, wie hiel väöl foto’s en verhaole laote zien. ’t Fies góng door, achter geslote deure en soms zelfs op straot. Nao d’n oorlog leefde vastelaovend wie noets vaan teveure, én veranderde väöl aon dit oer-aajd fies. En ‘t waore nao d’n oorlog de Nederlandse vastelaovendsvereineginge die es ierste de hand vaan vrundsjap oetstrekde aon hun naobers oet Pruse.
Bezunder zien neet allein de verhaole, meh ouch de unieke beelde, video’s en historische veurwerpe die me kin zien in de tentoenstèlling. Musea en vereineginge oet oonder aandere Kölle, Basel, Wene, Venlo, Den Bosch, Remun, Kèrkraoj, Sittard, Mestreech en Bergen op Zoom, oonder aandere, stèlle perelkes oet hun collecties besjikbaar veur ’t Vrijheidsmuseum’. Dao-oonder valle de möts vaan d’n ierste nao-oorlogse vastelaovendsprins in Remun (Prins Rein I, zien motto waor "Veer zien nog aon ‘t leve, wee kin us stoppe"), oontwerpe vaan Oeteldonkse vastelaovendswages en unieke video’s vaan de cortège door ‘t Stedsje vaan Plezeer veur en nao d’n oorlog. In ‘t midde vaan de zaol steit ‘n oongehureg replica vaan de lanteern dee in 1933 in Basel is gebouwd um Hitler te bespotte.
"Alaaf! & Heil Hitler! Carnaval in Crisis, Oorlog en Vrijheid" is ‘n tentoenstèlling die verras, moveert en ‘t (vastelaovends)hart gawwer liet kloppe. Te zien in ‘t Vrijheidsmuseum in Groesbeek vaan 11 december 2025 tot 11 augustus 2026.

Locatie: VrijheidsMuseum, Wylerbaan 4, 6561 KR Groesbeek
Daotum: 11 december 2025 tot 11 augustus 2026
Informatie: +31 24 397 4404 of per e-mail op welkom@vrijheidsmuseum.nl
Website: www.vrijheidsmuseum.nl
Facebook: /vrijheidsmuseumNL, Instagram: /vrijheidsmuseum;
LinkedIn: /company/vrijheidsmuseum


